
ҚАЗІРГІ ҚАЗАҚ БАЛАЛАР ПОЭЗИЯСЫНДАҒЫ ДӘСТҮР ҰЛАСУЫ 

Аннотация. Мақалада қазіргі қазақ балалар поэзиясының белгілі өкілдері А.Естенов, Б.Қошым-
Ноғай, Б.Әлімжанов, Б.Үсенбаев, Ә.Қайырбеков, Е.Ашықбаев, Ә.Қайран, Ш.Жұбатова, А.Жақиянова, 
К.Құныпияұлы, Қ.Елемес, А.Кәріпжан, Н.Қалқа, Ж.Шәкенұлы, Б.Айтмұқаев, Қ.Шағыр, С.Қалиев, 
Қ.Мұхаметқали, Қ.Адис, Е.Жеңісұлы, С.Намазшамова, С.Қамшыгер, Е.Сейдахмет, Е.Тастыбайұлы, 
М.Асан, С.Хасан, О.Қасым, М.Қарт, А.Тілеген, Е.Дүйсен сияқты үш буын арасындағы дәстүр ұласуы 
қарастырылған. Ақындардың көпшілігі фольклордан жалғасып келе жатқан жаңылтпаш, жұмбақ, 
санамақ, бата-тілек, айтыс сияқты көне жанрларды бүгінгі қоғам өміріне сай түрлендіре қолдануы – 
қазіргі қазақ балалар поэзиясындағы дәстүр ұласуы ретінде көрсетілді.  

Балаларға арналған бесік жыры Қ.Адистің, тұсаукесер Н.Қалқа, Ш.Жұбатованың, санамақ жанры-
ның бүгінгі таңдағы дәстүрлі жалғасы К.Құныпияұлы, Ж.Шәкенұлы, Қ.Адис, Е.Дүйсендердің, жұмбақ 
Қ.Елемес, С.Хасан, Қ.Адистің, жаңылтпаш Қ.Елеместің, бата-тілек Б.Әлімжановтың, айтыс С.Қалиевтің 
«Жеміс-жидектердің айтысы», А.Тілегеннің «Инстаграм – Тик-Ток» айтысымен  тұжырымдалған. 

Қазіргі балалар поэзиясындағы мазмұн мен түр жаңалығы Ә.Қайран, М.Асан, С.Хасан, О.Қасым, 
М.Қарттың ойын-өлең, диалог-өлең, этнографиялық өлең, метаграммаларымен пайымдалған.

Кілт сөздер: санамақ, жұмбақ, жаңылтпаш, айтыс, бата-тілек,  ойын-өлеңдер, метаграммалар. 

Кіріспе. Қоғам өмірінде балалардың алатын рөлі үлкен. Балалар – біздің 
болашағымыз. Барша халықтың балалар тәрбиесіне ерекше көңіл бөлетіні тарихтан 
белгілі. Қазақстанда балалар тәрбиесіне мемлекет тарапынан көңіл бөлініп, 2021 
жыл – «Балалар жылы», 2022 жыл – «Балалар әдебиеті жылы» деп аталды. Балалар 
жылында мектепке дейінгі және мектеп жасындағы балаларға арналған қырықтан 
аса ақын-жазушылардың шығармалар жинағы жарық көрді. Одан бөлек «Балалар 
поэзиясының антологиясы», «Балалар әңгімелерінің антологиясы» деген жинақтар 
шықты. 

Балалар әдебиеті жас ұрпаққа өмір танытуда, білім үйретуде, жанын ізгілендіруде 
басты қызмет атқарады. Көркем әдебиет жастарды  асыл арман мен асқақ қиялға, 
азаматтық адамгершілік қасиеттерге, жоғары идея мен биік сезімге, туысқандық 
пен достыққа баулуы тиіс. Қаламгерлер көркем туындыларымен балалардың сезім 
мен ойын өсіреді, өмір тәжірибелерін байытады, ізгілікке тәрбиелейді. Мұның бәрі 
күреспен, талаппен, еңбекпен келетіні белгілі. Балалар өз бойындағы мақтаншақтық, 
қызғаншақтықтан, өзімшілдік, менмендік, даңғойлықпен күресіп, көпшіл, бауырмал, 
еңбекқор, іскер адам болып қалыптасады. 

Ұлы жазушылардың барлығы балаларға арналған әдебиетке үлкен ілтипатпен 
қарағаны әдебиет тарихынан белгілі. Қазақ қаламгерлері балалардың тәрбиесіне 
ерекше көңіл бөлгені олардың шығармаларынан  көрінеді. Фольклордан бастап 
қазіргі әдебиетке дейінгі аралықтағы балаларға арналған шығармаларда жекелеген 

жанрлар дәстүрлі түрде жалғасуда. Қазіргі қазақ балалар поэзиясындағы дәстүр мен 
жаңашылдықты «Қазақ поэзиясының антологиясы» жинағына енген ақындардың 
шығармаларына жасалған талдаулармен жинақтауға болады. 

Материалдар мен әдістер. Қазіргі таңда балалар әдебиетін насихаттауға мем-
лекет тарапынан көңіл бөлініп жатыр. 2021 жылы балаларға арналған фольклорлық 
шығармалардан бастап, бірнеше қаламгерлердің кітаптары жарық көрді. «Ата мұра» 
баспасынан қазіргі таңда балаларға арнап жазып жүрген отыз ақынның таңдамалы 
шығармалары «Балалар поэзиясының антологиясы» деген атпен, отыз жазушының 
әңгімелері «Балалар әңгімелерінің антологиясы» деген атаумен, «Балалар әдебиеті» 
баспасынан Шәкен Күмісбайұлының «Бабамдай болғым келеді...», «Жалын» баспа-
сынан О.Асқардың «Балалар әлемі» жинақтары жарық көрді. 

2021 жылы бір ғана «Таймас» баспасынан балаларға арналған фольклорлық 
«Жаңылтпаштар», «Алдар көсе», «Алпамыс батыр» кітаптары мен бірге Адыр-
бек Сопыбековтің «Көңілді біздің күніміз» (өлең, мысал, ертегі, аңыз, поэмалар), 
З.Жұманованың «Күләйша. Рокуфеллер және басқалар», Жаңабек Шағатайдың 
«Ауылдың кішкентай археологтары», Н.Ақыштың «Тау ішіндегі тауқымет», 
О.Асқардың «Ауыл балалары мен қала балалары», Б.Сарыбайдың «Ақтабан», 
Әбділдабек Салықбайдың «Айдана мен Ақжолтай», Серік Байхоновтың «Сара 
анамның сабақтары», Оразбай Байбақұлының «Бәсіре», Сейфолла Оспанның 
«Қоңырау», Көмек Ыбырайұлының «Шуақ», А.Сәрсековтің «Алақай, Әлия 
Беркімбаеваның «Дәуіт атайдың ертегілері» сияқты жекелеген қаламгерлердің 
жинақтары жарық көрді. 

Тақырыпты зерттеу барысында ғылымдағы герменевтикалық және  көркемдiк 
талдау, тарихи-функционалдық, тарихи-салыстырмалы, жүйелiлiк-құрылымдық 
сынды әдiстер күтiлетiн нәтижелерге жетуде тиiмдi пайдаланылды. Әдебиеттану-
шы ғалымдар М.Ғабдуллин, Ш.Ахметов, М.Базарбаев, С.Қирабаев, С.Қасқабасов, 
Қ.Ергөбек, Б.Ыбырайымдардың балалар әдебиеті туралы тұжырымдары бағыт-
бағдар берді. 

Қазақ балалар ақындары А.Естенов, Б.Қошым-Ноғай, Б.Әлімжанов, Б.Үсенбаев, 
Ә.Қайран, Ш.Жұбатова, А.Жақиянова, Қ.Елемес, Н.Қалқа, Ж.Шәкенұлы, С.Қалиев, 
Қ.Адис, М.Асан, С.Хасан, О.Қасым, М.Қарт, А.Тілегеннің балаларға арналған 
шығармаларын зерттеуде әдебиеттану ғылымының заманауи әдiс-тәсiлдерiн, гу-
манитарлық ғылым салаларындағы озық үрдiстер кеңiнен қолданылды.

Әдебиетке шолу. Қазақ әдебиетінің арғы-бергі тарихында  балалар әдебиетіне 
әрдайым ерекше көңіл бөлініп отырған. Ауыз әдебиеті үлгілерінен бастап, қазіргі 
балалар әдебиетіне дейінгі аралықтағы мазмұндық, түрлік ізденістерді, әдебиеттегі 
дәстүр мен жаңашылдық мәселесін Ш. Ахметов (Ш.Ахметов, 1974: 176), Б. Ыбы-
райымов (Б. Ыбырайымов, 1998: 50), Қ. Ергөбеков (Қ. Ергөбеков, 2003: 368) сияқты 
ғалымдар біршама зерттеді. Қазіргі таңда жекелеген балалар қаламгерлерінің 
шығармалары зерттелуде. Мерзімді басылым беттерінде жарияланған көпшілік 
мақала, рецензия, ғылыми мақалалар балалар әдебиетін зерттеудің назардан тыс 
қалмағанын көрсетеді. 

«Қазіргі қазақ балалар поэзиясындағы көркемдік ізденістер» деген мақалада 
Е.Мұхамәдиқызы, С.Оспанов, Ұ.Есдәулет, Ә.Қайран, Ә.Ысқақ, К.Құныпияұлы,  

С.Әкірамұлы сияқты ақындардың балаларға  арналған  шағын  жанрдағы лирикалық  
өлеңдері  талдау  нысанына алынып, ондағы дәстүр сабақтастығы мен жаңашылдық 
туралы айтылған (Г.Орда: 2021: 39-51). Баспаға ұсынылып отырған мақалада аға 
буын өкілдерінің қалыптастырған дәстүр сабақтастығын кейінгі буын өкілдерінің 
жалғастыруы таратыла сөз болған. «Аrtistic transformation of the female image in kazakh 
literature» деген мақалада (G.Orda, 2021: 653-668) ХХ ғасырдағы қазақ әдебиетінің 
поэзия, проза, драматургия жанрларына шолу жасалған болатын.  

Қазақ балалар әдебиетімен бірге орыс балалар әдебиеті ХХ ғасырда тиянақты 
зерттелді. Оны Дж.Хиллман, П.Нодельман, Д.Раддом сияқты ғалымдардың зерт-
теу еңбектерінен көруге болады. «Орыс балалар әдебиетінің тарихын» зерттеген 
П.Антонино (П.Антонино,  1948: 9), Б.Хеллман (Б.Хеллман, 2016: 560) еңбектері ба-
лалар әдебиетіне әр дәуірде көңіл аударылып жатқанын байқатады.  

Нәтижелер. Қазіргі қазақ балалар поэзиясындағы дәстүр ұласуын фольклордан 
жалғасып келе жатқан бесік жыры, тұсау кесер, санамақ, жаңылтпаш, жұмбақ, ба-
та-тілек, айтыс сияқты шағын жанрлардың қазіргі поэзиядағы үлгілері растайды. 
Жаңашылдық халық ауыз әдебиеті үлгілері мен Абай Құнанбайұлы шығармалары-
ның интерпретациялануынан байқалады. Балалар әдебиетінің мазмұны жағынан 
байығанын ойын-өлеңдер, диалогқа құрылған өлеңдер, этнографиялық өлеңдер, 
метограммалармен көрсетуге болады. Қазіргі таңда ақындар балалардың ұғымына 
таныс әлеуметтік желілер мен техникалық құрылғыларды өз шығармаларына 
арқау етуде, осының өзі балалар әдебиетінің мазмұны жағынан байып жатқанын 
көрсетеді. Әдебиеттегі дәстүр мен жаңашылдық жөнінде М.Базарбаев: «Дәстүр мен 
жаңашылдық, яғни ұлттық сипат, белгілі бір кезеңнің ғана емес, әдебиет дамуының 
барлық дәуіріне тән, онымен органикалық тығыз байланыста көрініп отыратын жай» 
деген болатын (М.Базарбаев, 2005: 11). Ғалымның осы пікіріне сүйенетін болсақ, 
фольклор мен қазіргі әдебиеттің арасындағы дәстүр ұласуы халықтың тұрмыс-
салтымен тікелей байланысты. Қазіргі таңда күнделікті қолданыстағы техникалық 
құрылғылардың поэзияға арқау болуы осының белгісі. 

Талқылау. Қазақ халқы баласын бесіктен бастап тәрбиелеуге көңіл бөлген. 
Халықтың бар асыл арманы көркем шығарма арқылы атадан-балаға мирас бо-
лып жеткен. Өмірі шапқыншылықпен өткен халық елі мен жерін қорғайтын ба-
тыр болатындығын баланың құлағына құйып, санасына сіңірген. Көркем әдебиет 
балалардың ойын дамытып, сөздік қорын молайтатыны белгілі. Сөз өнері туралы 
М.Горький былай деген болатын: «Сөз әдебиеттің негізгі материалы болып  табыла-
ды. Біздің барлық әсерімізді, сезімімізді, ойымызды көркем түрге келтіретін – сол» 
(М.Горький, 1954: 49). 

Балалар әдебиетінде бүгінге дейін дәстүрлі сабақтастығын үзбеген көне жанрдың 
бірі – бесік жыры. Шағын жанр қазіргі қазақ поэзиясында тұрақты түрде жалғасуда. 
Фольклордағы «Бесік жыры» «Әлди, әлди, ақ бөпем, Ақ бесікке жат бөпем» деп ба-
сталса, Қ.Адис «Бесік жыры» өлеңінде: 

Әлди, әлди, бөбегім,
Қашан тиер көмегің?
Тез ержетіп анаңа,

Қолқанат бол, өренім!
Мақтан тұтсын сені әкең,
Үлгі тұтсын сені елің (Балалар поэзиясының антологиясы, 2021: 175), – деп 

баланың болашағына үміт артады.  
Фольклор мен қазіргі әдебиеттегі бесік жырының негізгі мақсат-міндеттері 

өзгермеген. Олардың екеуінде де бесікте жатқан баланың топ бастайтын батыр, сөз 
бастайтын шешен болуы көзделеді. Сөз құдіретіне түсінген халық баласын бесік-
те жатқаннан жақсы сөздермен тәрбиелейтін болған. Дәстүрлі түрде жалғасып 
келе жатқан көне жанрлардың бірі – тұсаукесер. Н.Қалқаның «Тұсаукесер» өлеңі – 
тұсаукесер жанрының дәстүрлі жалғасы. Фольклордағы «Қаз-қаз, балам, қаз, балам, 
Қадам бассаң мәз болам» деп келетін өлең жолдарын ақын:

Қаз-қаз, балам, қаз, балам, 
Қадамыңды жаз, балам.
Тұсауыңды кесіп мен,
Алға бассаң, мәз болам (Антология, 2021: 125), – деп толықтырады.
Кез-келген тұсаукесер туралы өлеңдерде балалардың әр қадамына үміт арту 

басым. Көне жанрдың бірі – бата-тілек болса, ақынның «Ақ бата», «Таудай бол!» 
өлеңі – осы қатарды толықтыратын туынды. Кішкентай баланы біреудің ала жібін 
аттамауға, ақпейіл, арлы болуға шақыратын өлеңнен ақынның ақ тілегі байқалады.  

Ш.Жұбатованың «Алға қадам басамын» өлеңі – фольклордағы «Қаз-қаз балам» 
деп басталатын тұсаукесердің дәстүрлі жалғасы. Онда жаңа қадам басқан балаға 
жақсы тілек тілеп, оның болашағына үміт арту көзделеді. «Бір, екі, үш» қадам басқан 
бала: 

Алға қадам басамын,
Биік таудан асамын.
Жақсылықты үйренем,
Жамандықтан қашамын... (Антология, 2021: 75], – дейді. Баланың әр басқан 

қадамынан жақсылық күтетін ата-ана оған бар асыл тілегін жаудыруы заңдылық.  
Балаларға арналған көне жанрдың бірі – санамақ. Бүлдіршінге бес саусақты та-

ныстыру фольклордан жалғасып келе жатыр. Осы қалыптасқан дәстүрді ақындар  
жаңашылдықпен жалғастыруда. Әр саусақтың өз аты бар. Бас бармақ, балаң үйрек, 
ортан терек, шылдыр шүмек, кішкентай бөбек деп аталтын бес саусақ туралы 
санамақтың түрлері көп. Санамақ жөнінде Ә.Табылдиев: «Санамақтарды халық, не-
гізінен, жас балаға сан үйрету мақсатымен шығарған. Санамақтар әрі сан үйретеді, әрі 
дүние танытады, әрі баланың қисынды ойлауы мен математикалық ойлау қабілетін 
дамытады. Санамақтардың түрлері көп, оның үстіне жаңадан қосыла береді», – деген 
болатын (Ә.Табылдиев, 1992:15). К.Құныпияұлы «Санамақ» өлеңінде әр саусақты өз 
ерекшелігімен сипаттауға ден қойған: 

Бас бармағың – бас саусақ,
Барлығына сақ саусақ.
Қаламайды ол еріншек, 
Болғаныңды ақсаусақ (Антология, 2021: 93).
Ж.Шәкенұлы: 
«Бір» дегенім – білім,

Білім үйрен, інім (Антология, 2021: 135).
Қ.Адис: 
Бір дегенім – Бұлан,
Бұғыға ұқсас бұл аң (Антология, 2021: 180).
Е.Дүйсен:
Бір дегенім – бірлік,
Берекелі тірлік (Антология, 2021: 304-305), – деп әр санды ұқсас сөздермен 

екі тармаққа жасырып отырған. Қарапайым сөздерге, жеңіл ұйқасқа құрылған екі 
тармақты тақпақ балалардың жатқа айтуына ыңғайлы. Осы тәсілмен ақындар 
балаларға онға дейін санауды үйретуді мақсат еткен.  Тілі жеңіл өлеңді жаттаған ба-
лалар онға дейін тез санап үйренеді. Санамақ қазақ балалар әдебиетінде қалыптасқан 
жанр болса, ақындар оны өз тарапынан жаңаша сипатта жалғастырған. 

Н.Қалқа фольклордан жалғасып келе жатқан бес саусақ туралы өлеңін басқаша 
құрқан. Ақын «Бас бармағың – ата-анаң», «Балаң үйрек – бауырың», «Ортан те-
рек – нағашың», «Аты жоқ саусақ – достарың», «Кіші бөбек – білімің» деп өзіне 
жақын туыстармен, достармен түсіндіреді. «Бес саусағың – бақытың, Сонда, балам, 
бар құтың. Бес саусағың біріксе, текке кетпес уақытың» деген жолдардан бес саусақ 
біріксе талай биіктерді бағындыруға болатынын түсінеді.

К.Құныпияұлының «Апта», «Бес күшік» өлеңдерін санамақтың қатарына қосуға 
болады. «Апта» өлеңінде аптаның жеті күнін санамалап отырып сипаттайды. Бірін-
ші, екінші деп жеті күннің басты ерекшелігіне тоқталу арқылы апта күндерін сана-
малау қалыптасады. «Бес күшік» өлеңінде де бес күшіктің ерекшеліктері санамалау 
арқылы жалғасады. 

Балалар әдебиетінде фольклордан жалғасып келе жатқан көне жанрдың бірі – 
жұмбақтар. Балалар ақындарының ішінде Қ.Елемес, С.Хасан, А.Тілеген, балаларға 
таныс заттардың ерекшелігін айта отырып жұмбақтайды. Мәселен, тісті екі ақын екі 
түрлі жұмбақтайды. 

Қ.Елемес: 
Тілді қоршап түзілген,
Аппақ маржан тізілген (Антология, 2021: 109).

(Тіс)
С.Хасан: 
Отыз батыр қырағы,
Ауызыңда тұрады (Антология, 2021: 264).

(Тіс)
Бала ұғымына жақын, өздері күнде көріп жүрген таныс заттарды жұмбақтау 

арқылы оларды ойлануға, ой тапқырлығына жетелейді. 
Қ.Адистің тұрмыстық заттар туралы жұмбақтары да жетерлік. Ақын балаларға 

күнделікті өмірде кездесетін, өздеріне таныс заттарды жұмбақтауға көңіл бөлген. 
Атап айтатын болсақ: 

Үйге кірсе, иіліп тұрады,
Кеткеніңше тоныңды киініп тұрады.

(Киімілгіш)

Шығады тек түнде өзі,
Кіп-кішкентай күн көзі (Антология, 2021: 181).

(Электр лампасы)
Бұл қатарды ақынның жануарлар, құстар, көкөніс туралы жұмбақтары то-

лықтырады. Ақын А.Тілеген Қазақстанның Түркістан, Семей, Алматы, Тараз, 
Жаңаөзен, Нұр-Сұлтан, Атырау, Орал, Павлодар, Арқалық, Байқоңыр, Ұлытау 
қалаларын «Жұмбақ қалалар» деп, әр қаланы бір шумақ өлеңмен жұмбақтаған. 
Мұнда әр қаланың басты ерекшелігі аталып көрсетілгендіктен, оларды табу балаларға 
қиындық келтірмейді. Осы ойымызды А.Лотоцкаяның: «Современные детские сти-
хи, рассказы и сказки в основном легко читаются и понятны самым маленьким чита-
телям. В основе таких произведений, как и раньше, лежит фольклор», – деген пікірі 
растайды (А.Лотоцкая, 2017: 2).

Ақындар балалардың тілін анық және тез сөйлеуге жаттықтыратын жаңылтпаш 
жанрын жалғастырған. Жаңылтпаш – фольклордан жалғасып келе жатқан көнер 
жанр. Ақын Қ.Елемес жаңылпашты төмендегіше қарапайым сөздермен, жеңіл ойға 
құрған.

Таранатын ақ бұлақта,
Ақ қаз ақ па, аққу ақ па? 

***
Ауаға су айнала ма,
Ауа суға айнала ма? (Антология, 2021: 108).
Сол сияқты Н.Қалқаның жаңылтпаштары да балаларды тез, таза сөйлеуге 

жаттықтырады. 
Атам бақ аралады,
Ағам тал аралады.
Апам көл жағалады,
Асыл ат тағалады (Антология, 2021: 128).
Төрт түлік – жылқы, түйе, сиыр, қой туралы өлеңдер қазақ поэзиясындағы төрт 

түлік туралы өлеңдер қатарын толықтырады. Ааба ұйқасына құрылған өлеңнің тілі 
жеңіл, сөздері қарапайым. Сонымен бірге әр тармақтың дауысы «а» дыбысынан ба-
сталуы – әуезділікпен бірге қайталаудың фонетикалық анафора түрі. Ұқсас сөздердің 
орнын ауыстыру арқылы баланы шатастыратын жаңылтпаштар жетерелік. Ақын 
сөздердің орнын ауыстыру арқылы балаларды шатастыруды көздеген. Жаңылтпаш 
туралы М.Ғабдуллин: «Жаңылтпаштың сөздері айтылуға қиын, көбінесе, ұяң және 
қатаң дауыссыз дыбыстардан құралады. Жаңылтпаштың әрбір сөзі шапшаңдата, 
тездете айтылуға тиіс... Ол әрбір сөзді жылдамдата айтумен қатар, нақышына кел-
тіре, мүлт кетпей оралымын таба айтуға тиіс» (М.Ғабдуллин, 1958: 42), – деген 
болатын. Ғалымның пікіріне сүйенетін болсақ, жаңылтпаштар балалардың тілін 
жаттықтыруда, ұқсас сөздерді тез ажыратуда үлкен қызмет атқарады. Ұқсас сөздерді 
шатаспай, тез айтып шыққан бала әр сөздің өз орнын білетін, дұрыс пайдаланатын 
болады. 

Балалар әдебиетінде фольклордан жалғасып келе жатқан жанрдың бірі – бата-
тілектер. Қазақ – сөз магиясына сенген, сөзді қадір тұтқан халық. Ол туралы «Ба-
тамен ел көгерер» деген мақал бар. Ел ішінде атадан-балаға жеткен батаның түрлері 

көптеп кезедеседі. Сонымен бірге кез-келген жасы үлкен қария өз жанынан шығарып 
бата беруі тиіс. Бұл – қазақ халқының суырыпсалмалық өнерінің бірі. Ақындар да 
бұл жанрға ерекше көңіл бөліп, өсіп келе жатқан бүлдіршіндерге өз баталарын беру 
– қалыптасқан дәстүр. Алты шумақтан тұратын ақын Б.Әлімжановтың бата-тілегі: 

Денің сау боп, шыңға.
Қыран құстай самға,
Ұзақ ғұмыр беріп,
Жарылқасын Алла!, – деп аяқталады (Антология, 2021: 30).   
Бата-тілектерде баланың болашағына үміт арту, жолы ашық болуы, білім нәрімен 

сусындауы, ата-анаға, елге адал қызмет етуі көзделеді. Қазақ арман-тілектерінің 
жүзеге асуын Алладан сұрайтын мұсылман халық болғандықтан, ақындар да бата-
тілектерінің орындалуын жаратушыға медет етеді. 

Балалар поэзиясында дәсүрлі түрде жалғасып келе жатқан көне жанрдың бірі – ай-
тыс. Ауыз әдебиетінде жан-жануарлардың, жеміс-жидектердің өзара айтысы талай 
шығармаларға арқау болған. Осы қатарды С.Қалиевтің «Жеміс-жидектердің айтысы» 
толықтырады. Айтысқа апорт, жүзім, өрік, қарақат, бүлдірген, таңқурай, алмұрт, шие 
сияқты жеміс-жидектер қатысады да, өздерінің ерекшелігін, адам баласына берер 
пайдасын айтып өзара бәсекеге түседі. Айтыстың шарты бойынша бір кейіпкер жеңу  
керек болса, мұнда бал татитын жеміс-жидектердің бәрі де жоғары бағаға ие болады. 

А.Тілегеннің «Инстаграм – Тик-Ток» айтысы бүгінгі заманауи әлеуметтік желілер-
ге құрылған. Осы мәтін бойынша тәрбие сағатында ұл мен қыз екеуі айтысуына 
болады. Ол жөнінде автор «Айтысқа ұл мен қыз шыққан тиімді. Ұлдың үстінде 
инстаграмның суреті, ал қыздың үстіне тик-токтың суреті жабыстырылады. Домбы-
раны бір шертіп қойып, айтыса беруге болады»,  – дейді (Антология, 2021: 299). Өз 
жетістіктерін айтып мақтанған екі кейіпкер, сөз соңында балалардың бос уақыттарын 
тик-ток пен инстаграмға жұмсамауын сұрап, білім-ғылым алуға үндейді. 

Инстаграм:
Жеңді жөндеп түрелік,
Білімсіз жан – тірі өлік.
Енді ғылым-білімді,
Насихаттап жүрелік!
Тик-Ток:
Қосыламын оныңа,
Түсем және жолыңа.
Түсірмейік баланы,
Алдамшының торына! (Антология, 2021: 301).
Қазіргі қазақ балалар поэзиясындағы жаңашылдық ақындардың метаграммалар, 

ойын-өлеңдер, диалог-өлеңдер, этнографиялық өлеңдерінен көрінеді. Ақындардың 
шығармаларынан кездесетін келесі жанр – ойын-өлеңдер. А.Естеновтің «Түстер 
жайлы жарыс» өлеңінде бес бала қызыл, сары, жасыл, ақ, көк түстерді бөліп алып, 
сол түстермен таныстырады. Балалар ойын-өлеңді жатқа айтып, өз түстерінің ерек-
шелігін көрсетеді. Осындай ойын-өлеңнің бір түрі – «Біздің ойыншығымыз». Ойын-
өлеңде ұлдар мен қыздар екі топқа бөлініп, өздерінің ойыншықтарымен танысты-
рады. Екі қыз қуыршағының тамақ ішпейтінін, жыламайтынын, жүрмейтінін айтып 

таныстырса, үш ұл ракета, самолет, вертолеттің ерекшелігін айтып болашақта Тоқтар, 
Талғат ағалары тәрізді космонавт болуды армандайды. Тоқтар Әубәкіров, Талғат 
Мұсабаев – тәуелсіз Қазақстанның тұңғыш космонавттары. Ұл балалар ғарышкер 
ағалары тәрізді ғарышты бағындыруды қалауы орынды. Аталған ойын-өлеңдер – 
фольклордан жалғасып келе жатқан балалар ойынының жаңа мазмұнға ие болуы. 

Балалар ақыны Б.Қошым-Ноғайдың «Жеті септік» өлеңі бастауыш сынып 
оқушыларының білімін толықтыруға қызмет етеді. Қазақ тілі сабағынан атау, ілік, 
барыс, табыс, шығыс, көмектес септіктер туралы мағлұмат алған бала осы өлең 
арқылы білімін жетілдіріп шыңдайды. Әр септіктің қандай сұрақтарға жауап бе-
ретінін төмендегіше түсіндіреді: 

Атау жауап береді
«Кім? Не?» деген сұраққа.
«Кімнің? Ненің?» дерегін
Іледі Ілік құлаққа (Антология, 2021: 17).

Келесі өлеңдер – бүлдіршіндерге арналған диалог-өлеңдер. «Едіге мен төрт түлік 
төлдері» диалог-өлеңіне Едіге мен төрт түліктің баласы бота, құлын, қозы, лақтың 
диалогы арқау болған. Б.Қошым-Ноғайдың «Едіге мен төрт түлік төлдері» Едіге мен 
қозының диалогына құрылған:

Едіге:
– «Қозым, қозым» дегенге
Маңырайсың көгенде.
Сәл шыдасаң,
Өрістен
Оралады енең де...

Қозы:
– Ұлғайтады қараңғы
Көңілдегі алаңды.
Күтесің ғой сен дағы
Жұмыстағы мамаңды! (Антология, 2021: 22).

Диалогтан көріп отырғанымыздай, адам мен мал баласының екеуі де ерке, 
қорғансыз, кішкентай. Едіге бота, құлын, қозы, лаққа сауал қою арқылы олардың 
ерекшелігін ашуға тырысқан. Лақ тастан-тасқа секіріп тыным таппай жүріп тұяғын 
жетілдірсе, құлын ертең Едігенің бәйгеге шабатын тұлпары болмақ.  

Ақын поэзиясынан үлкен орын алатын келесі өлеңдер – метаграммалар. Мета-
граммаларда алынған сөздің жалғыз дыбысын өзге дыбыстармен алмастыру арқылы 
бірнеше жаңа атаулар жасаған. Метаграммаларда бір дыбысты жасыру арқылы екі-
үш жұмбақты шешуге болады.

Араласқан түстерді
Анықтайтын сын есім.
Бір «Қ» әрпін үсте енді,
Шаһар болмақ,
Білесің.

«Қ»-ның қоссаң ал бірін,
Қолына ұста алады.
Шаһарда үйдің барлығын
Соныменен салады (Антология, 2021: 24).  

(Ала – қала – қалақ)
Метаграммаларды тақырыбына қарай отбасына, кәсіпке, мамандыққа, 

шаруашылыққа арналған түрлерге бөлуге болады. Ақынның жасырып отырғаны – 
түс пен деректі зат. Осы сияқты «Т» дыбысын жасыру арқылы «тұзақ – ұзақ», «Қ» 
дыбысына құрылған «қармақ – қарма» метаграммалары бар. 

А.Кәріпжанның балаларға арналған өлеңдерінің ішінде «Бас әріптер жырлайды» 
топтамасында 36 әріпке құрылған 18 жұмбақ бар. 

«А» деп ердің ғажабын,
«Ә»-ні тізіп жазамын

(Алып – әріп)

«О» дегенің – тұңғиық,
«Ө» дегенің – тым биік (Антология, 2021: 111).

(Ор – өр)
Қазақ балалар поэзиясынан үлкен орын алатын – этнографиялық өлеңдер. 

Ә.Қайран, М.Асан, С.Хасан, О.Қасымдар, М.Қарттардың шығармаларында этно-
графиялық өлеңдер көптеп кездеседі. Қазақ халқының негізгі шаруашылығының бірі 
– мал шаруашылығы болғандықтан, ақындардың шығармаларынан төрт түлік малға 
қатысты тұрмыс-салт өлеңдер жиі кездеседі. Балалар ақыны А.Естенов «Төлдерім» 
өлеңінде:

Бота – төлі түйенің,
Құлын – төлі биенің.
Қойдың төлі қозыны,
«Момыным» деп білемін (Антология, 2021: 4), – дейді.
Қазақ халқы кішкентай балаларын «ботам», «құлыным», «лағым», «қошақаным» 

деп түйе, жылқы, ешкі, қойдың балаларының атымен еркелетеді. Әр түліктің өз ере-
кшелігі болса, сол ерекшелікті өз балаларынан көрген ата-аналар балаларын сол ата-
умен еркелету – фольклордан жалғасып келе жатқан дәстүр. «Атам – менің атбегі» 
өлеңінде жылқымен бірге өскен атасының атбегілігін мақтан еткен бала атасы тәрізді 
торы тайын баптап атбегі болғысы келеді. Қазақ халқында ұлдардың әкесіне қарап 
өсетіні туралы «Әкеге қарап ұл өсер» деген мақал бар. 

Ә.Қайран өлеңдерінен көзге түсетіні – «Атбегінің әліппесінің» танымдық қызметі 
мол. Ақын жылқы малына қатысты көптеген тың мәліметтер береді. «Жылқы жыры», 
«Атбегі», «Сайгүлік» өлеңдерінде ат баптаушы атбегінің, жылқының, сайгүліктің ба-
сты ерекшеліктеріне көңіл бөлінген. «Жылқының түр-түсі» өлеңінде баран, қылаң, 
қара, қоңыр, жирен, торы, кері, құла, құбақан, күрең, ақбоз, көкбоз, көк, сары, 
теңбілкөк, шұбар, ала жылқылардың түр түсіне көңіл аударып, «Жылқы түрін айыр-
мас – «Мен қазақпын» демесін» деп түйіндейді. Ес білгеннен асау тай үйретіп, тайға 
мінген балалар болашақта ат жалында ойнайтын епті, батыр, қайсар болып өсуі ке-
рек. Сондықтан олар жылқы малының түр-түсін ғана емес, оған қатысты көптеген 

мәліметтерді білгені жөн. «Ер-тұрман атаулары» өлеңінде көптеген ат әбзелдеріне 
көңіл бөлінген. Балалар ат әбзелдерінің көпшілігін білмейтіні анық, сондықтан бұл 
өлең танымдық қызмет атқарады. Жылқы малының жас ерекшелігіне байланысты 
атаулары түрліше. Биеден туғаны құлын деп аталса, жыл өткен сайын олардың атауы 
да өзгереді. Жабағы, тай, құнан, қолау, байтал, дөнен, сәуірік, құлық бие, бесті, ат, 
айғыр, лақса деген атауларға қарап жылқы малын ажыратуға болады. Бір жасары 
жабағы, алты жаста ат, қартайғаны лақса деп аталады. Айғырды былай суреттейді: 

Қай ақын мұны жай жырлар,
Жылқыда кие, айбын бар.
Қайырып бағар үйірін,
Қасиетті айғыр бар... (Антология, 2021: 66).    
«Ат жарату» өлеңінде бәйгеге қосатын атты баптаудың өз қиындығы болаты-

нын ұғамыз. Қазақ халқы жылқы малын мінсе көлік, ішсе сусын, жесе тағам ретін-
де пайдаланады. Өмірі жылқы малымен тығыз байланысты болғандықтан жылқыға 
қатысты тоқсан ауыз сөздің түйіні болып табылатын мақал-мәтелдер көптеп кезде-
седі. «Ат шаппайды, бап шабады» деген мақалдан бабына келген ат қана ұзаққа ша-
батыны көрінсе, «Ат – ер қанаты» деген мақалдан ер адамдардың көлігі – ат екені 
аңғарылады. Астында аты бар адам ешқашан далада қалмаған, тұлпары құстай 
ұшып қажет жеріне жеткізіп отырған. «Атсайыс» өлеңінде ат ойындарының бірсы-
пырасынан хабардар боламыз. Ат үстінде ойналатын көкпар, аударыспақ, қыз қуу, 
теңге алу ойындары ер балаларды епті, алғыр, жылдам, қайсар, батыр, ержүрек 
болуға баулиды. Осы пікірімізді аудармашы, филология ғылымдарының кандидаты 
Л.О.Аскардың: «История народа отражается в языке, можно было бы сказать, что 
на каждой странице есть отпечаток времени, но в эту книгу включены специальные 
тексты, раскрывающие своеобразие народа. Например, отношение казахского народа 
к четырем видам домашних животных. Особое почитание лошади. Среди множества 
задании на эту тему есть игра «Тай жарыс», автором которой является лингвист Ах-
мет Байтурсынов», – деген пікірі растайды (Л.Аскар, 2021: 22). 

«Жүйріктен озар жорға бар» деген мақалды эпиграф етіп алған ақын «Жорға» 
өлеңінде жылқы малын жүрісіне қарай жорға, тайпалма, шала жорға, су жорға деп 
бөлетініне көңіл аударған. «Қашағанға жасаған» өлеңінде қашаған жылқылардың 
аяғын тұсаулап ұстайтынын айта келіп, шідер, өре, тұсамыс, кісен сияқты бұғаулардың 
түріне сипаттама береді:

Шідер деген үш тармақ.  
Үш аяққа – үш тармақ.
Азат аяқ біреу-ақ,
Ата қазақ біледі-ақ (Антология, 2021: 66).    
Ақын жылқы малына қатысты көптеген мәліметтерді берген соң, өскелең ұрпақ-

тың үлкен азамат болып өсуін қалайды. «Тілек» өлеңінде балақандарға өз тілегін 
білдіріп, «Естіртпе жаманат! Атқа мін! Асқарым! Сен болшы – Азамат!» деген түйін 
жасайды. Ә.Қайранның атқа қатысты өлеңдерінің танымдық-тәрбиелік қызметі мол.  
Ол биеден туған құлыннан бастап, оның атауын, әбзелдерін, тұлпарды қалай баптау-
ды жан-жақты қамтыған. С.Қалиевтің «Бәйге», «Тай» өлеңдері төрт түліктің ішінде-
гі жылқы малына қатысты туындылар қатарын толықтырады. Ұлттық ойындар мен 

құндылықтарды насихаттаған өлеңдерднің этнографиялық бояуы қалың. Мұның өзі 
– қазіргі балалар поэзиясының мазмұндық ізденістері болып табылады.

Балаларға арналған тарихи танымдық М.Асанның  «Қымыз», «Сайгүлік», 
«Қамшы», «Бесік», «Қошақан», «Асық», «Тымақ», «Шапан», «Тақия», С.Хасанның 
«Жеті шелпек», «Бәсіре», «Бауырсақ», «Оюлар», О.Қасымның «Ат әбзелдері» 
топтамасындағы «Аңдату», «Жүген», «Тоқым», «Ер-тоқым», «Айыл», «Қанжыға», 
«Үзеңгі», «Өмілдірік», «Тебінгі», «Құйысқан» этнографиялық өлеңдерінде ұлттық 
құндылықтарымыз жан-жақты суреттелген. 

Атадан-балаға мирас болып келе жатқан кәсіптің бірі – саятшылық. Аңға салар 
құсын баптайтын құсбегілердің бүркітті жасына қарай түрліше атайтынын біреу 
білсе, біреу білмейді. Жылқының жасына қарай әр түрлі аталатыны сияқты бүркіт 
те жас ерекшелігі бойынша туғаннан бастап жиырма жасқа дейін балапан, тірнек, 
тастүлек, қантүбіт, ұябасар, көктүбіт, қамтүлек, жаңа, майтүбіт, барын, ақ түлек, 
шөгел, сұмтүлек, мола деп аталады. Оны мына өлең жолдарынан ұғамыз: 

Жеті жас – қамтүлек қарулы,
Сегіз жас – жаңа деп.
Тоғыз жас – майтүбіт арынды,
Қомағай, жара бет (Антология, 2021: 283).    
Балалар поэзиясынан үлкен орын алатын келесі топтағы туындылар – туыстық 

атауға қатысты өлеңдер. С.Қалиевтің «Туысқандық атаулар» топтамасына енген 
нағашы, құда, жиен, жезде, абысын туралы тақпақтарында аталған туыстардың әке 
жағынан, ана жағынан қалай туысатыны туралы мол дерек береді. Қазақ – жеті ата-
сына дейін қыз алыспайтын текті халық. Осы өлең арқылы балалар жеті атаға дейінгі 
туыстық атауларды танып-білумен бірге өздерінің жеті атасын жаттауға дағдыланады. 

Қазіргі балалар поэзиясынан үлкен орын алатын өлеңдердің бір парасы – 
бағдаршам туралы. Қ.Мұқаметқалидың «Бағдаршам мен балақай», А.Жақиянова-
ның «Бағдаршам», С.Қалиевтің «Бағдаршам», Е.Сейдахметтің «Бағдаршам» өлең-
дерін осы қатарға қосуға болады. Ақындар бағдаршамды түсінікті, жеңіл тілмен, 
балаларға таныс қарапайым сөздермен бейнелей отырып олардың тілдік қорын 
байытқан. Енді балалардың тілдік қорына «бағдаршам» деген жаңа сөз қосылмақ. 
Ол жөнінде Ш.Ахметов: «Балалар әдебиетінің тілі ойнақы, жеңіл әрі көркем, қысқа 
да мейлінше түсінікті, айқын да дәл, әрі әсерлі болуға тиісті. Балалар әдебиетінің тілі 
– олардың сөздік қорын байытуға жәрдемдесетін бірден-бір құрал», – деген болатын 
(Ш.Ахметов, 1974: 10). 

Қазақ балалар әдебиетінен үлкен орын алатын – мамандық таңдауға қатысты 
«Кім болам?» деген тақырыптағы өлеңдер. Балаларға арналған «Менің алғашқы 
кітабым», «Менің сүйікті әліппем», «Менің алғашқы танымым», «Кім болам?», 
«Асыл мұра», «Үй жануарлары», «Жемістер», «Көкөністер», «Сандардың сыры», 
«Әріптер әлеміне саяхат» кітаптарының авторы С.Қамшыгердің отыз мамандықты 
таныстыруға арналған «Кім болам!» топтамасы мектеп оқушыларына мамандық 
таңдауда бағыт-бағдар береді. Балаларға таныс мамандықтармен қатар, ақпараттық 
технология заманындағы қоғам қажетінен туған жаңа мамандықтар да бар. Екі 
шумақтан тұратын жекелеген дәрігер, ұшқыш, ғарышкер, кәсіпкер, мұғалім сияқты 
белгілі мамандықтар туралы өлең-тақпақтардың ішінде «IT (Айти) маманы», «СММ 

маманы», «Маркетолог», «Робот жасаушы» сияқты қоғам өміріне қажет заманауи 
мамандықтар туралы толыққанды ақпарат берілген. Мәселен, эколог мамандығын 
былай сипаттайды: 

Сақтау үшін даланы,
Елді мекен, қаланы.
Экологтар қорғайды,
Табиғат, су, ауаны.

Қол қусырып жатпаймын,
Үміттерді ақтаймын.
Жерді зиян қалдықтан,
Қоқыстардан сақтаймын (Антология, 2021: 210).    
Кәсіп, мамандық туралы туындылардың қатарына Е.Сейдахметтің «Кім қайда?» 

өлеңін қосуға болады. Ақын әр мамандық иесінің атқаратын жұмысын төмендегіше 
суреттейді: 

Іздеп кенді бағалы,
Геолог кезер даланы.
Түспей қолдан күрегі,
Бағбан бақта жүреді (Антология, 2021: 221).  
Түрлі мамандықтармен таныстырған ақындар балаларға бірінші кезекте Абай 

айтқан толық адам болу керегін ескертеді. Осы жөнінде В.Г.Белинский: «Балаларды 
алғашқыда чиновник, ақын, қолөнерші болуға емес, адам болуға тәрбиелеу керек, 
содан кейін басқаларға тәрбиелеуге тиіс», – деген болатын. Осы тұрғыдан алғанда, 
ақындар Абайдың «толық адам» тұжырымын дұрыс ұстанған. 

Балаларға арналған шығармалардан үлкен орын алатын – жыл мезгілдері туралы 
өлеңдер. Ж.Шәкенұлы төрт шумақтан тұратын «Төрт маусым» өлеңінде көктем, жаз, 
күз, қыс маусымдарына тоқталса, «Мезгілдер» өлеңінде он екі айға сипаттама беріп, 
әр айдың өз ерекшелігін көрсетеді. Б.Айтмұқаева «Сәуір» өлеңінде «Келдің бе, Сәуір 
сұлуым – Аққудың көгілдіріндей» деп көктемнің жер дүниені құлпыртқан сәуір 
айын аққудың көгілдіріне теңейді. С.Намазшамова «Көктем», «Көктемнің сыйы» 
өлеңдерінде тіршіліктің құлпырып жандануын көктеммен байланыстырады. «Құстар 
ғажап ән шырқаса, Сол болады көктем әні» деген жолдардан тіршілік иелерінің бәрі 
де көктем келгенде керемет күйге бөленетіні байқалады. Жыл мезгілдерімен бірге 
жыл басы әз-Наурыз туралы өлеңдер де жетерлік. Ш.Жұбатованың «Наурыз мей-
рамы», Қ.Елеместің «Наурыз», Қ.Адистің «Наурыз тойы», С.Намазшамованың 
«Наурызкөже», «Наурыз төлі» өлеңдерінде Самарқанның көк тасы еріп, күн мен 
түн теңелетін, жуанның жіңішкеріп, жіңішкенің үзілетін Наурыз мейрамының мән-
маңызы жан-жақты ашылған.  

Балалар поэзиясынан үлкен орын алатын – туған жер, Отан, ел туралы өлеңдер. 
Б.Үсенбаевтың «Отан – ана», «Отанды сүю ерге сын», Ә.Қайырбековтің «Қазақстаным 
менің!», Ш.Жұбатованың «Айналайын елім!», Қ.Адистің «Менің Отаным», 
С.Намазшамованың «Отанды жақсы көремін», «Отанымның байлығы», С.Қалиевтің 
«Мейірленіп қарайды Тарбағатай», «Алматы», С.Қамшыгердің «Бірлік жыры», «Ай-
налдым сенен, азаттық», «Алматым», «Түркістан кесенесі», «Жұмбақтас», «Көлсай», 

Қ.Сариннің «Отан», «Шыңғыста», «Өскемен», «Тесіктас», «Арқат», О.Қасымның 
«Әулиеағаш», «Торыш аймағы», «Жеке батыр тауы», «Әншіқұм», «Қайыңды көлі», 
«Рахман қайнары», «Мыңжылқы құдығы»  өлеңдерінде Отанның оттан да ыстық 
екені байқалады. Ақындар қазақ жерінің тауын да, тасын да, суын да, нуын да, шөлін 
де, құмын да жырға қосып, жер асты, жер үсті байлығын мақтан етеді. Туған жерді 
Жұмақ мекенге теңеу әдебиеттің арғы-бергі тарихында қалыптасқан әдеби дәстүр 
болса, ақындар балаларға арналған туған жер, Отан туралы өлеңдерінде туған жерді 
Меккеге балап, оның құдіретіне бас иеді.  Қ.Сарин «Отан» өлеңінде: 

Байтақ Отан – бабалардың мұрасы,
Бағын асыр, бақытыңдай бағалап.
Тауы, тасы, жусаны мен жуасы,
Ей, жас ұрпақ, бәрі саған – аманат! (Қ.Сарин: 2021: 190), – деп туған жерге деген 

махаббатын шынайы бейнелеген.
Балалар поэзиясынан көзге түсетін келесі өлеңдер – Абай поэзиясының интерпре-

тациялануы. Қазақ ақындарының көпшілігі балаларға арналған шығармаларында 
Абайдың «Ғылым таппай мақтанба» өлеңін жаңаша интерпретациялайды. Қ.Шағыр 
«Абай сөзі – анық сөз» өлеңінде ақын айтқан бес асыл мен бес дұшпанды өзінше 
талдайды. Өсек айтушыларды «Ғайбат айтып біреуге, Жаппа босқа жалаңды!» деп 
сынаса, өтірік, мақтаншақ, еріншек, мал шашпақтың адам баласына тигізер зиянын 
тілге тиек етеді. Абайдың «толық адам» концепциясы туралы С.Қасқабасов. «Адам 
бойындағы асыл қасиеттерін алғы кезекке шығарып, «толық адам» концепциясын 
алғаш ұсынып, «адамнан адамның артықшылығы ақыл, ғылым, ар, мінез арқылы  ғана  
озбақ» – деп  бағалайтын  данышпанның,  билік,  байлыққа  мән  бермей, көпшілдік,  
адам сүйгіштік қасиетінің алғашқы арналары сол кезеңнің осы игіліктерінен бастау 
алған деуге болады», – деген болатын (С.Қасқабасов, 2021: 3). Бес асылды ұлықтап, 
бес дұшпаннан бойын аулақ салуды мақсат еткен лирикалық кейіпкер «Асыл сөзі 
Абайдың – Адастырмас шамшырақ!» деген түйін жасайды. Қанағатшыл болуды 
балаларға «Айфон әпер, Айды әпер» деп ешкімді қинама!» деп түсіндіреді. Қазіргі 
ақпараттық технология заманында үлкен де, кіші де телефонға байланып қалды. Ұялы 
телефонның жыл өткен сайын жаңа маркасы шығып, бағасы шарықтап көтеріліп ба-
рады. Олай болса, әр бала ата-анасының жағдайына қарайтын қанағатшыл болуы 
тиіс. Өмірден алынған нақты мысалдар арқылы бес асылды бойына жинақтаған бала 
талапты, еңбекқор, білімді, қанағатшыл, рақымды болып өсетіні анық. 

Е.Жеңісұлының «Мен кішкентай баламын» өлеңінде «Мен кішкентай баламын, 
айтқан тілді аламын» деп басталатын «Кішкентай бала» (Кішкентай бала //www.
zharar.com/kz/takpak/11031-kishkentay.html.) өлеңі интерпретацияланған. Ақын 
өлеңді планшет, You-Tube, майнкрафт, смартфон сияқты әлеуметтік желімен, элек-
тронды техникалармен жаңартқан: 

Мен кішкентай баламын,
Бала емеспін – данамын.
Планшет берсе қолыма,
Жыламай үйде қаламын.

Шкафтарды ашпаймын,
Киімдерді шашпаймын.
Кіріп алып You-Tube-ке,
Қызық ойын бастаймын (Антология, 2021: 191).
Қазіргі ақпараттық заманның балалары – ақын айтқандай, әлеуметтік желіден 

шықпайтын, қолынан смартфон түспейтіндер. Осы тұрғыдан келгенде, бұл – шы-
найы өмірдің боямасыз көшірмесі. 

Қорытынды: Жоғарыда аталған балалар ақындары шығармаларында өмір 
сабақтарын жас ұрпаққа үлгі етіп, қоғам өмірінің шындығын көркем бейнелеген. 
Ақындар жас ұрпақтың бойына ізгілік дәнін себуде фольклордан жалғасып келе 
жатқан бесік жыры, тұсау кесер, санамақ, жаңылтпаш, жұмбақ, бата-тілек, айтыс 
жанрларын қоғам өміріне сай түрлендірген. Сан ғасырлар бойы атадан-балаға ауыз-
ша жеткен жанрларды бүгінгі заман талабына сай пайдалану – қазақ әдебиетіндегі 
дәстүр ұласуы. 

Қазіргі балалар әдебиетіндегі мазмұн мен түр жаңалығы метаграмма, интер-
претацияланған өлең, ойын-өлең, диалог-өлеңдерден көрінсе, халықтың өмір 
тәжірибесін суреттеп, көркем бейнелей білген туындылар жаңа дәуір әдебиетінің 
өркендеп-өскенінің көрсеткіші.  

Мақала ҚР БҒМ Ғылым комитетінің АР08855695 «Қазіргі қазақ балалар әдебиетінің даму 
үрдістері» (1991-2021 жж.) гранттық жоба аясында дайындалды.

Продолжение традиций в современной казахской детской поэзии

Аннотация. Известные представители современной казахской детской поэзии А.Естенов, Б.Кошим-
Ногай, Б.Алимжанов, Б.Усенбаев, А.Каирбеков, Э.Ашикбаев, А.Кайран, Ш.Жубатова, А.Жакиянова, 
К.Кунипияевич , К.Элемес, А.Карипжан, Н.Калка, Ж.Шакенович, Б.Айтмукаев, К.Шагыр, С.Калиев, 
К.Мухаметкали, К.Адис, Э.Женисович, С.Намазшамова, С.Камшигер, Э.Сейдахмет, Э.Тастыбаевич, 
М.Асан, С.Хасан, О.Касым, М.Карт, А.Тлеген, Э.Дюсен. То, что многие поэты используют древние жан-
ры фольклора, такие как вводящий в заблуждение, загадочный, перечислительный, благословляющий, 
айтыс, в соответствии с жизнью современного общества - является продолжением традиции современ-
ной казахской детской поэзии.

Колыбельные для детей - традиционное продолжение жанра считалки К. Адиса, изложение Н. Кал-
ки, Ш. Жубатовой, К. Куныпияулы, Ж. Айтыс сформулировал знаток, безошибочный К. Елемес, благо 
Б.Алимжанов, айтыс С.Калиева «Айтыс фруктов», А.Тлегена «Инстаграм-Тик-Ток».

Новизну содержания и формы в современной детской поэзии объясняют пьесы-стихи, диалоги-сти-
хи, этнографические стихи, метаграммы А.Кайрана, М.Асана, С.Хасана, О.Касыма, М.Карта.

Ключевые слова: счет, загадки, загадки, айтыс, благословения, игры-стихи, метаграммы.



"Керуен" ғылыми журналы №2, 75-том, 2022                               ISSN: 2078-8134 | elSSN: 2790-7066     

62       М.О. Әуезов атындағы Әдебиет және өнер институты                  "Керуен"  | №2, 75-том, 2022

Оrda G.Zh.
M.O. AuezovInstitute of Literature and Art 

Almaty, Kazakhstan
E-mail: Orda_68@mail.ru

ORCID: 0000-0001-5930-3784

Continuation of traditions in modern Kazakh children’s poetry

Abstract. Famous representatives of modern Kazakh children’s poetry A.Estenov, B.Koshim-Nogai, 
B.Alimzhanov, B.Usenbaev, A.Kairbekov, E.Ashikbaev, A.Kairan, Sh.Zhubatova, A.Zhakiyanova, 
K.Kunipiyaevich, K. Elemes, A. Karipzhan, N. Kalka, Zh. E. Tastybayevich, M. Asan, S. Khasan, O. Kasym, 
M. Kart, A. Tlegen, E. Dusen. The fact that many poets use ancient genres of folklore, such as misleading, 
mysterious, enumerative, blessing, aitys, in accordance with the life of modern society, is a continuation of the 
tradition of modern Kazakh children’s poetry.

Lullabies for children are a traditional continuation of the genre of counting rhymes by K. Adis, the presentation 
of N. Kalka, Sh. Zhubatova, K. Kunypiyauly, Zh. Aitys was formulated by a connoisseur, the unmistakable K. 
Yelemes, thanks to B. .Alimzhanov, aitys S. Kaliev «Aitys of fruits» , A. Tlegen «Instagram-Tik-Tok».

The novelty of content and form in modern children’s poetry is explained by plays-poems, dialogue-poems, 
ethnographic verses, metagrams by A.Kairan, M.Asan, S.Hasan, O.Kasym, M.Kart.

Keywords: counting, riddles, riddles, aitys, blessings, poetry games, metagrams.

